
30 июлалда Агъвали 
тIобитIана районалъул  юби­
леялде, Союзулъул БахIар­
чи Къади Абакаров ракIалде 
щвеялъе санайил  тIобитIулеб 
эркенаб гугариялъул рахъалъ 
тIолгороссиялъул турниралде 
хIадурлъиялъул, налогал 
рак1ариялъул,   росабазул 
администрацияз  хIалтIулъ 
электрониял программаби 
хIалтIизариялъул, росабалъ 
г1адамазул  хъвай-хъвагIай 
гьабиялъул ва цогидалги кIвар 
бугел суалал  гьоркьор  лъураб 
данделъи.

Данделъи рагьана  ва бачана 
районалъул бетIер АнвархIажи 
Вечедовас.

МоцIида жаниб цо ну­
халъ тIобитIулеб  гьеб дан­
делъиялда гIахьаллъана  феде­
ралиялгун республикаялъул 
ва муниципалиял хъулухъазул 
хIалтIухъаби, районалъул 
депутатал, учреждениязулгун 
гIуцIабазул нухмалъулел, ро­
сабазул администрациябазул 
бутIрул.

Росабазул администра­
циябаз электрониял прог­
раммаби хIалтIизариялъул  
х1акъалъулъ   бицун 
кIалъазе вахъарав райад­
министрациялъул бетIе­
расул заместитель Му­
хIамад ГIисаевас кутакалда 

рахIатхун бицана росабазул 
администрациябазда гьеб хIал­
тIуда сверухъ жакъа  къоялъ 
гьабулеб х1алт1и г1ей гьеч1еб 
бугилан. 

Щибаб данделъиялда гьеб 
суал  борханиги, гьечIо гьеб  
рахъалъ лъугьунеб хиса-баси,-
ян абуна ГIисаевас. Къоло 
лъабго  администрациялда гьор­
кьоб цохIо Хуштада буго   «ГПС 
ЖКХ» программаялда рекъон  
хIалтIи г1уц1ун,    Лъондода 
байбихьун  буго «ФИАС» 
(адресалъулаб) программа 
х1алт1изабизе.

Чара гьечIого къваригIунеб 
программа  буго росдал 
администрациялде «Парус» 
программа. Гьеб лъик1 
х1алт1изабулеб буго Агъвали 
ва Лъондода .

Гьел ва цогидалги «Циф­
ровая экономика» абурал 
Федералиял программаби 
хIалтIизаричIого тIубаларо 
росдал администрация, гьеб 
киназдаго бич1ч1улебги буго. 
БукIаниги, гьеб ишалъулъ 
бихьулеб буго гьезул гьеч1еб  
жавабчилъи. Гьединаб 
бербалагьи гьезул  букIун 
хадуб, кигIан  бокьичIониги, 
г1айибияв законалъ тамихIалде 
ц1ач1ого толаро,--ян абуна 
МухIамад ГIисаевас.

Гьеб суалалда тIаса 

жиндирго пикру загьир 
гьабулаго районалъул бетIер 
Анварх1ажи Вечедовас  абуна 
росдал администрациябазул 
бутIруз ва цогидалги ида­

рабазул  нухмалъулез, бо­
кьаниги бокьичIониги, гьеб 
хIалтIи тIубазе кколин. 
Гьелъие кумекалъе ругин абуна 
гьес  райадминистрациялъул 

специалистал, ах1ана  МахIач­
хъалаялдасаги   специалистал    
гьел программабазда х1алт1и 
гьабизе  малъизе. 

ХIалтIи лъалебги 
батичIони,  гьабизеги бокьун 
батичIони, хIалтIудаса 
нахъе ине ккелин лъазабуна 
АнвархIажи Вечедовас.

Районалъул бюджеталде  
рач1унел налогал ракIариялъул  
бащдаб лъагIалил план 102 
проценталъ, росдал  поселе­
ниябазул 103 проценталъ тIу­
бан бугилан бицана МухIамад 
ГIисаевас. Рехсана гьес   гьеб   
рахъалъ гьабулеб х1алт1улъ  
нахъеккаразул ц1аралги.

Районалдаса ришни-
къул къватIибе баччиналъул, 
гьеб  х1алт1улъ дандчIвалел 
проблемабазул  бицун 
кIалъазе вахъана «Дагэкосити» 
ОООялъул  районалда вугев 
вакил ХIабиб Абакаров.

Росабалъ гIадамазул хъвай-
хъвагIай  гьабиялъулъ  рос­
дал администрациябазул хIал­
тIулъ ругел гIунгутIабазул 

бицун кIалъазе вахъарав 
МВДялъул районалда бугеб 
миграциялъулаб пункталъул 
нухмалъелев  Заур МухIа­
маднабиевас  баян гьабула  

росдал администрациябазул 
жавабиял х1алт1ухъабаз   
г1адамазулхъвай-хъваг1ай 
гьабулаго г1емерал  
г1унгут1аби ричалел рук1ин, 
бицана гьеб суалада сверухъ, 
киг1ан абуниги, гьез х1алт1и 
гьабизехъин гьеч1илан.  

Гьеб суалалда сверухъ 
гьабураб х1алт1ул октябралъул 
байбихьуда хал гьабизе бугилан 
кьварун лъазабуна росабазул 
администрациябазул бут1рузда 
районалъул бетIерас. 

Д а н д е л ъ и я л д а 
гьединго  гIенеккана райо­
налъул юбилеялде, авгус­
талъулал лъугьа-бахъи­
наз 20 сон тIубаялде ва 
эркенаб  гугариялъул рахъалъ 
тIолгороссиялъул  турниралде 
гьабулеб хIадурлъиялъул 
суалги.

Данделъиялъул хIасилал 
гьарулаго, районалъул бетIер 
АнвархIажи Вечедовас киналго 
ахIана районалъул юбилеял­
де гьабулеб хIадурлъиялъулъ 
гIахьаллъизе, берцинго гьеб 

тIобитIизе ва жидерго хъулухъ­
алъулал ишазулъ жавабчилъи 
букIинабизе.

ЦIумадисезул 
         гьаракь

Ассаламу гIалайкум!

Голос 
Цумады

Байрам  кIодо гьабизе буго

10-11 августалда Агъвали тIобитIизе буго  район гIуцIаралдаса 90 сон ва августалъулал лъугьа-бахъиназ 20 сон  
тIубаялда байрам. Гьелго къояз  тIобитIизе буго Совет Союзалъул БахIарчи Къади Абакаров ракIалде щвеялъе 
эркенаб гугариялъул рахъалъ тIолгороссиялъул турнир.  

Райадминистрациялда 

КигIан бицаниги, цебехун унареб хIалтIи



Жакъа ополченцазулги гьел 
рагъул гIахьалчагIазда ращад гьа­
риялъулги бицунарев чи цохIо 
кIвахIал ватила. Гьабизе хIалтIи 
тIагIарас гIомо борлъулин абула. 
ХIалтIи гIемерлъарай дир пикру 
ккана хIалтIи-бацI гурин, рохьобе 
лъутиларин абухъего, районал­
да тIоцебе ополченцазул къокъа 
гIуцIарав Бихьинчилъиялъул 
орденалъул кавалер МухIамад 
ЗулхIужаевич МухIамадовасухъеги 
ун, къого соналъ цере ккарал 
ишал рукIаниги, сон-жакъа гьеб 
букIараб гIадин, гIенеккарал дол 
къоязде рачунеб асар гьабуледухъ 
рицунел гьесул ракIалдещвеязухъ 
гIенеккизе.

Дол къоялги рукIанин нилъ­
ехъ абуледухъ гьечIо жакъа рай­
оналъул цебетIей.  Гьелъухъ, 
лъабцIул гIодор къулун, баркала 
кьезе мустахIикъал руго нилъ­
ер ракьцоял-афгъанистаналъул 
хIалбихьи нилъер чармилал кьу­
рабазда такрар гьабизе байбихьа­
рал халкъазда гьоркьосел закониял 
гурел яргъид гIуцIарал къокъаби 
нахъчIварал ополченцал. Долдаса 
нахъе къого сон ун хадуб жалги 
рагъул  гIахьалчагIазда ращад гьа­
рилин абун унел рукIинчIо гьел 
районалъул нухмалъиялъухъе 
ярагъ тIалаб гьабизе. Ярагъ щве­
ч1ез, жидерго боц1и бичунги бо­
сулеб бук1ана ярагъ. Гьел рукIана  
районалъулги Дагъистаналъулги  
хасал хъаравулзаби - ополченцазул  
къокъаби.

-МухIамад ЗулхIужаевич, 
Аллагьас такрарлъугеги додинал 
къоял. Кинаб пикру букIараб дур 
улкаялъул букIинеселдехун доб 
иш ккедал? 

-Кинаб пикруха букIинеб, ки­
са-кибего улка биххаралдаса нахъе 
гьаниб кьвагьун, дора ратIалъун, 
жалго жидедаго чIарал  пачали­
хъазде сверулел вацлъиялъул 
республикаби рук1адго, эконо­
микияб цебетIей къойидаса къой­
иде лъикIлъанаг1ан, Россиялдехун 
гьезул рокьукълъи цIикIкIунеб 
букIиндал. Щибаб пачалихъалъ 
хIаракат бахъулеб букIана Рос­
сиялдаса цо-цо ракьал жидерин 
абун, рахъизе. ГIумруялъ вацал 
гIадин рукIарал улкаби цоцалъ 
рагъана, Россиялъул щиб рахъ бо­
саниги, гьенир тунка-хIусиял ва 
кьвагьа-гIанхъиял рукIана. Дагъ­
истанги бищун беэнаб кесеклъун 
букIинарищха бикьа-къотIулеб пи­
рогалъул?! 

Берлиналъул къед биххаралда­
саго нахъе байбихьана гьеб бикьа-
къотIи. Горбачевас бихха-бикьараб 
улкаялъул хутIел-Россия Ельци­
ница бичун рагIалде щвезабулеб 
букIана. Политикияб гуч дагьлъа­
раб улкаялъул щибха букIинеб? 
Замана букIана захIматаб, хъа­
чагъазгун такъсирчаг1аз  ханлъи 
гьабизе байбихьараб, МВДялъул, 
армиялъул генералазда рачIун ба­
диб хъат бокьарас кьабизе нахъ­
къаларел. Гьеб замана данде ккана 
рагьун эркенго дин гьабизе бичча­
ялде ва гьелдаго цадахъ цIикIкIана 
«диниял церехъабиги». Улкаги 
тохлъараб, лъида божизе, лъихъ 
гIенеккизе, кирехун гьетIизе лъа­

лареб заманалда экстремистияб 
идеологияги Дагъистан исламияб 
пачалихълъунги лъазабун, жидер­
го политика билълъанхъизаби­
зе хIаракат бахъулел цIикIкIана. 
Гьебго хIал букIана мадугьалихъ 
ругел Чачаналдаги, Ингушетиял­
даги, тIолго Кавказалдаги. Гьеб 
мехалъ улкаялъе сабаблъун кка­
на хIукуматалъул нухмалъиялде 
Владимир Путин вачIин.  Немец 
мацI лъикI лъалев,  германиялъу­
лаз нилъер посольствоялде гьужум 
гьабизе байбихьидал, цин ичIго чи 
дица чIвалин, хадуб бокьараб ккей­
ин кодоб пистолетгун къватIиве 
вахъарав КГБялъул офицер Вла­
димир Путин улкаялъул нухмалъу­
левлъун тей  Ельциница лъикI ур­
гъун тIамураб галилъун рикIкIула 
дица... 

БитIараб бицани, дирго чIухIи 
букIунаан Багьавудин нилъер 
гIалимчи вукIиналдаса. Бича-би­
хъантараб, улкаялъул гуч дагьлъа­
раб, Россиялъул армияги нахъе 
бачун, яргъил арсенал Чачаналдаго 
тараб мехалъ аренаялде рачIарал 
Багьавудинилги гьесда релълъарал 
цогидазулги динияб идеологияб 
гуч цIикIкIунеб букIана. Буйнакск 
районалда чаналиго росулъ букIана 
«шаргIияб анклав» гIуцIун.  Жакъа, 
долдаса нахъе къого сон индал, 
гIайиб-гъвел базе бегьула бокьа­
расда, гьезул гIантаб политика 
сабаблъун кканин чIвай-хъвеялги 
камиялги абун рак1алдеги ккун. 
Дидаго бичIчIуларо, гьужум гьа­
бизе х1адурлъулел хъачагъал ру­
геблъиги лъалаго, аскар щибизе 
нахъе бачарабали.  ЦохIо Аллагьас­
да лъала кинаб къисмат жакъа 
нилъер букIине бук1араблъи,  
гIолохъанаб гIелалъул армия гье­

реси- диниял церехъабазда хадуб 
ун букIарабани.  Аби гьечIищха, 
анцIго гIакъиласда гьоркьо­
ве цо гIабдал ккани, анцIалго 
гIабдалзабилъун рахъин хIакъаб 
бугин, цо гIабдал витIун ккеялдаса. 
АлхIамдулиллагь, гIакълу гIуна ул­
каялъул нухмалъиялъулги, респу­
бликаялъул тIалъиялъулги, аслияб 
жо - нилъер гIолохъабазулги, нилъ 
кинаб хьуцIилъе ккезехъин рук1ин  
бичIчIизе. АхIичIого ярагъгун 
рачIаразе мустах1икъаб дандеч1ей 
гьабуна  рухI бичунги ракь цIунизе 
хIадурал гIолохъабазги, район 
тун къватIир бакI-бакIазда дибир­
лъи гьабулел рукIарал кIикъого 
гIалимчиясул хIаракатчилъиялъги. 
Лаилагьа иллаллагь абураб калима 
рехсолев чи чIвазе бегьулареблъи 
лъалел цIумадисез х1укму гьабуна, 
зикру бачун гурел, ярагъ борчун 
нилъеда тIаде рачIарал хъачагъаз­
даса ватIан цIунизе.

Киназдаго лъикI лъала Чача­
налъул тIоцебесеб рагъул заманал­
да аза-азар лъутун рачIарал  Дагъи­
станалъ къабул гьарураблъи.  Имам 
Шамилица кIинусго сон тIубаялъул 
байрам тIобитIулаго, Ширвани Ба­
саевасул нухмалъиялда гъоркь Ча­
чаналъан бачIараб делегациялъул 
гьабураб хIурмат.  Яргъид борча­
раб жиндирго чухъа тIасаги бахъ­
ун, Кьохъа МухIамадхIабибихъе 
кьуна гьес, жив нужехъе ракъли­
лаб сапаргун вачIарав гьобол ву­
гин, нужеца цIунизе кколин абун.  
Гьоркьоб заманго инчIого, гьевго 
Ширвани Дагъистаналде  ярагъ­
гун унелъул, гIорхъоде щвезегIан 
хадурги рачIун, кIазалги рехун, 
магIид рецIцIун чачаназул ручча­
баз гьарана гьабуге вацал-дагъи­
станиязе нахъегIанаб пишайилан. 
Хадур хьандолаго «регIана» чача­
назул руччабаз  хъачагъал Дагъи­
станалде.  

- ХIукуматалъул хIалтIиги 
рехун тун, ярагъ борчун, 
ополчениялде иналде сунца мун 
тIамурав?

-Россиялдаги  районалдаги 
мустахIикъаб хIалалъ гIумру-яшав 
гьабизе дирго ва ракьцоязул ихти­
яралъе гIоло, ватIан цIунизе ккеялъ 
вачана дун ополченцазул кьерулъе. 
Киназдаго бичIчIана гьеб рагъулъ 
къани, нилъеда тIад кверщел кир 
нилъ ругониги гьабизе букIин. Гьеб 
биччазе бегьулароан, нилъ имам 
Шамилил ирсилал кколелъул! 
Нилъер бергьенлъиялъ иргадулаб 
нухалъги бихьизабуна Дагъиста­
налъ лъиего бетIер къулулареблъи.

Районалда рукIарал ОМО­
Налъулалги нахъе рачиндал, аза-
азар яргъид гIуцIарав хъачагъас­
да ва гьезул рахъ ккуразде данде 
вагъизе милициялъул райотде­
лалъул нусго гIечIев хIалтIухъанас 
гIорхъабиги районги цIунизе бажа­
рулареблъи бичIчIана киназдаго. 
Жакъа рокъореги рачIун, нилъеда 
тIад кверщел гьабизе лъугьидал, 
мун гIолохъанчиги вугин, чIвазе-
хвезеги бегьулин рагъдаян пикру 
ва хIинкъи-къай букIунаро. Нилъе­
цаго цIунизе ккола нилъерго рукъ­
ги, хъизанги, ватIанги.

ГIорхъода бугеб Кванхи ро­
сулъе ун лъазабуна гьигьалъдерил 
жамаг1аталъ хъачагъазул бутIрузда 
лъабцIул бухIун цIилъараб росу 
кколин жидерилан, нижеца нуж­
ги риччаларин нижер ракьал­
де абун. Нужер къаркъалабазда 
тIаса унги рачIунин жалин гьезги 
абуна.  Ярагъгун вачIарав жин­
дирго хвалие вахъулин аби буго 
магIарулазул. Гьебго ккана хъа­
чагъазеги. Камиялги ккана, амма 
нижер къаркъалабазда  тIасан ине 
ругин нужин абураб рагIи нилъер 
халкъалъ ккуна. 

Дун вукIана дол соназ Болъихъ 
хIалтIулев. ЧанцIулго дирго ро­
сулъеги щвана, бугеб ахIвал-хIалги 
лъазабуна. РакIарана гIолохъабиги, 
гьабуна гьитIинабго кIалъай ва би­
цана щибаб росулъ ополченцазул 
къокъаби лъезе ккеялъул къува­
талъулал идрабазул хIалтIухъабазе 
кумекалъе. ГIарцул рахъалъ 
лъикIаб кумек щвана район тун 
къватIирехун рукIарал гьигьалъде­
рил гIолохъабазухъа,  дирго гьудул-
гьалмагъзабазухъа. Дагъиста­
налъул халкъияв художник ГIали 
МухIамадовас ва МахIачхъала 
шагьаралъул депутатлъун вукIарав 
МухIамадсултан ГIалиевас лъикIаб 
кумек гьабуна ретIел-хьиталъул ва 
квен-тIехалъул рахъалъ. ЧIахIияб 
гIелалъул гIадамал гIолохъабаздаса 
рергьун рахъун чIана, жидехъе 
кьезе ярагъ батичIони, хандакъал 
рухъизеги гьениб дежурство гьа­
бизеги жал инин абун. БукIана руч­
чаби-ополченцазул хасаб къокъаги. 
Рокъоре жал унарин чIана рос­
дал руччаби. Хандакъал рухъизе 
ритIизе ккана, газа-белги дол къояз 
гучаб ярагъ букIинги бичIчIизабун. 

КигIанго бокьичIониги,  кка­
на камиялги. МагIарда чIвана 
ОМОНалъулав, капитан Закир 
СултIанов, ополченцаз нахъе бо­
сана гьесул къаркъала. Гьесул 
гIумруялъул багьаяб бергьенлъи 
босана цохIо гьигьалъдерица гу­
ребги, тIолго цIумадисез. Гьел на­
хъе къана, ва Эчедасахун гьужум 
гьабуна. Гьелъулги хIасил нилъ­
еда бихьана. Аллагьасул хъвайги 
букIинарищха, дирго пикруялда 
рекъон, цо-цо техникиял гъаяби 
ккеялъ рачана гIолохъаби чIваялде. 
Бугониги, АлхIамдулиллагь,  ма­
дугьалзаби-балъхъадерил гIадаб 
къисмат ккечIелъул: гIарада бачIо, 
росаби рихха-рухIичIо, гIолохъанаб 
гIелалда бичIчIана ахIичIого 
рачIаразул бицунеб рагIиги гьабу­
леб ишги цого гьечIеблъи.

-МухIамад ЗулхIужаевич, 
ополченцал-гьел щал кколел?

- Доб мехалъ гьел щал кко­
лебали пикру гьабулароан. Гьел 
руго чорхолъ ватIан бокьи  бесса­
рал, умумузул  багьадурлъиялъул 
мисалалда тарбиягун лъадариги 
щварал, улка биххиги бихьарал,  
цIар лъезе лъалареб заманалда 
гIумру гьабизеги ккарал, квешаб-
лъикIабги бичIчIулел, политикияб 
бербалагьи щивасул батIи-батIияб 
букIаниги, жидерго хъизан-лъи­
малги ватIанги цIунизе къватIире 
рахъарал гIадатиял гIадамал.

Къокъ гьабун абуни, ополчен­
цазул хIалтIи ккола жалго жидеего 
бокьун, ватIаналде рокьи цIикIкIун, 
ужра-мухь гьечIого гьелго блок­
постазда дежурство гьаби,  раз­
ведкаялде ин, ккаралъуб ярагъгун 
къватIире рахъи, законгун низам 
цIуни. Низам цIуни ккола нилъер­
го хIинкъигьечIолъи цIуниялъулъ 
аслияблъун. 

-Суал мекъабги батила, дур 
пикруялда рекъон, букIанищ нилъер 
рес тунка-хIусиял ккечIого рорчIизе 
доб хIалалдаса?

-Нилъеда бихьизе хъвараб 
чияда бихьуларо, бугониги, дица 
гIайибияллъун рикIкIуна гьелъие 
хас гьарун тарал хасал хъулухъ­
алъулал, бакI-бакIаздаса щварал 
баянал ритIухълъулел рукIаниги, 
букIине кколеб кIвар кьун, бер­
балагьиялде росичIел. ТIадехун 
абухъе, идеологияб ва афгъаналъ­
улаб хIалбихьи (рагъ гьабиялъул 
къагIидаби) гучалда букIана «ди­
ниял церехъабазул». Бугониги, 
мекъаб-тIекъаб бичIчIизеги би­
хьизеги, кIудиязда хадур къватIире 
рахъине  гIолилазул г1акълу г1е­
дал, Алх1амдулиллагь.  

 
Хадижат Залимханова

Августалъулал лъугьа-бахъиназ  20 сон тIубаялде

Нилъер бергьенлъиялъ иргадулаб нухалъги бихьизабуна 
Дагъистаналъ лъиего бетIер къулулареблъи

 Туризм

25 июлалда районалде вачIун вукIана республикаялъул 
туризмалъулги халкъияб художествияб промыслабазулги 
министр Расул Ибрагьимов Дагъистаналъул бетIерасул гIакълучи 
ГIабдулманап НурмухIамадовгун. Гьезул сапаралъул мурад букIана 
районалда туризм цебетIезабиялъе ресал балагьи.

Нухда унаго, гьез хал гьабуна Инхокъвари нухда бугеб  «Лъим 
бецIцIулеб кьуруялъул». ТIогьибе щвезегIан я квараниса, я квегIиса 
батулареб лъим кьурда жанисан бецIцIунеб буго. Лъалхъана 
гьел «Регьа» лъел иццухъги. Араб гIасруялъул 70-90 соназ цохIо 
Дагъистаналдасан гуребги,  Россиялъул батIи-батIиял бакIаздасан  
щолаан гьенире гIадамал сахлъи тIалаб гьабун. БукIана гьениб 
гьитIинабго азарханаги, амма щаялиго биххизе тана гьеб, ккечIо 
гьелъул тIалаб гьабулев чи. Гьеб бакIалъул халгьабун хадуб, мини­
страсул пикру ккана гьеб  цIигьабизе.

Хадуб гьел щвана Хонохъ ва дандчIвана росдал жамагIатгун, 
бицана жидер сапаралъул мурад. ГIемерал суалал рукIана хъвар­
щадерил гьезие кьезе, бокьун букIана «Нецца» хIорихъе гьел 
рачине. Гьенире рахине цоги нухалъ рачIине рагIиги кьун, Расул 
Ибрагьимовас абуна жидеца бахъараб фото-видеоматериал 
Дагъистаналъул бетIер Владимир  Васильевасдаги бихьизабилин, 
ва Хонохъ горнолыжная базаялъулгун Инхокъвари азархана 
цIигьабиялъул суалал гьесда дандралин. 

-Районалде бачIун буго газ, цо-цо бакIазда гамчIал рортун, 
ракь чукIкIун хвезарурал газалъул марщаби къачIазе тIалаб 
гьабизе ккела. Цо-цо бакIазда дандеккун, квешал гьечIо нухал. 
ЛъикIаб ресалда вугев инвесторги ахIун, разе руго «гьалбадерил 
рукъзал», ХъварщикIкIалахъ рагьизе буго цIияб турмаршрут�������. Гьал­
даса цIакъаб бакI киб бугеб туризм цебетIезабиялъе?!,-ян бицана 
Р.Ибрагьимовас.

Хъварщадерил гьоболлъиги босун, министрас нух бо­
сана Силдадерил «Бедарохьоб» ХIабиб НурмухIамадовасул 
квербакъиялдалъун балеб бугеб спортивиябгун хIухьбахъиялъул 
комплексалъул хал гьабизе. Гьединго Расул Ибрагьимов дандчIвана 
силдадерил жамагIатгунги.

                                                                 Заур Бадрудинов

РакIалда буго рикIкIадаб 2006 соналъ 
гIадамазда гьоркьоб циндаго бахъараб 
хабар лъимал-инвалидазе ва тIоцебесеб 
группаялъул инвалидазе рукъалъулгун  рукIа-
рахъиналъулал хIажалъабазе хIукуматалъ 
гIарац биччан бугин, райадминистрациялда 
гьелъие хас гьабун гIуцIараб комиссия 
бугин, документал ракIаризе кколин абун. 
Баккарабго гIадин, хехго гьоркьобги къотIана 
гьеб хабар. Ва гьале, ахираб моцIалъ нахъойги 
цIилъана гьеб хабар. Гьелъул бицунезухъ 
гIенеккарай дида бичIчIана аслияб суал-
инвалидасул счеталда  750 000 гъурущ букIине 
ккей.  У, гIемер-дагь лъаларо, чи вихьун, 
чванта бихьун, 750 000 гъурущ. Редакциялдеги 
рачIунел руго гьеб суал  мухIкан гьабеян 
гьарун  харбал.

ЦIалдолезул суалалъе жаваб кьезе яккана 
Интернеталде. 2006 соналъул лъабабилеб фев­
ралалда Дагъистаналъул хIукуматалъ гъулбасараб №4 
хIукмуялда рекъон бихьизабун буго лъимал-инвалидал 
ва тIоцебесеб группаялъул инвалидал ругел хъизаназе 
рукъалъулгун  рукIа-рахъиналъулал хIажалъабазе 
гIарцулаб кумек гьабизе. РичIчIизе кIвечIел цо-цо 
гIиллабазда бан, лъалеб  хIасилго ккечIого, гьеб  
хIукмуялда тIад къоно чIвараб гIадаб иш ккана, 
рагIичIо лъиего мина-рукъ яги гьелъул багьаяб къадар 
гIарац щванилан.  Дагьаб цебе республикаялъулаб 
телевидениялдасан  бихьизабуна чаналиго хъи­
заналъе минабазул шартIал лъикIлъизаризе гIарцулал 
сертификатал кьунилан. 

Интернеталда батарабги республикаялъул 
ралел бакIазулгун коммуналияб магIишаталъул  
министерствоялъул отделалъул нухмалъулев 
Бахтияр ГIалирзаевасул букIараб телевидениялдаса 
цевевахъиналдасанги баянлъана, кигIанго нилъее 
бокьичIониги, анкьнусиялда кIикъоялда анцIго азар 
(750 000) гъурущ  счеталда букIин аслияб шартI букIин. 

Гьеб суалалда тIасан МФЦялъул районалда 
бугеб филиалалъул  специалист Дибиров Исламилгун 
букIараб гара-чIвариялдаги гьелдаго тIадчIей гьабизе 
ккана.  

-Дида бичIчIула миллионалде гIунтIун гIарац 
кодоб бугел чагIи хIукуматалде гьардезейищ кколелан 
гьикъулезул асарги, азарго гъурущ гьарун аниги, 
гIарац кьоларелги, гъурщиде иш ккедал гурони хIал 
лъаларелги  чанги ругеб мехалъ,-ян байбихьана 
Исламица.  -Нижехъеги гIемерал руго рачIунел 
гIадамал цохIо гьеб гIарцул къадаралъулги бицун. 
ХIукуматалъул къанунал нилъеца хисизарулелги 
рукIунарелъул. Ипотекаялъулаб кредит босизеги рес 
кьун буго гIадамазе анцIго сонил болжалгун, щибаб 
моцIрое анцIазарго гъурущ нахъеги кьун.

-Субсидиялъул бищун тIадегIанасеб къадар цо 
миллионгун анлънусиялда кIикъоялда анцIила кIиго 
азар (1 652 000) гъурущ буго,-ян абуна телефоналдаса 
дир суалазе жаваб кьурав Бахтияр ГIалирзаевасги. 
Гьесул рагIабазда рекъон, анцIила ункъоазаралде 
гIагарлъулеб буго Дагъистаналда тIоцебесеб 
группаялъул ва лъимал-инвалидал ругел хъизаназул 
къадар.

Республикаялъул бюджеталде бачIунеб 
налогазулаб гIарац цIикIкIиналдалъун  щвараб  рес буго 
гьеб. Гьеб мурадалъе бихьизабун буго исана   лъабнусго 
миллион гъурущ. Дида бичIчIула гьеб гIарцухъ анцIила 
ункъго азар инвалидасе субсидия кьун бажарулареблъи. 
Ипотекаялъулаб кредит босизе документал кьуразе 
къокъаб болжалалада жаниб гьеб тIубазе гьабураб 
къотIи-къай буго  дагьаб цебе Дагъистаналъул 
ралел бакIазулгун коммуналияб магIишаталъул  

м и н и с т е р с т в о я л ъ 
Р о с с и я л ъ у л 
С б е р б а н к а л ъ у л 
о т д е л е н и я л ъ у л г у н 
гьабураб. Гьанибго 
абун тела, ижараялъе 
минаби кьолебги 
буго къагIида. Гьеб 
къагIида цIикIкIарасеб 
б и л ъ л ъ а н х ъ у л а 
пачалихъиял минаби  

ралел Россиялъул цо-цо регионазда. Ижараялъе ккураб 
рукъ эркенлъарабго, гьеб цогидал инвалидазухъе 
уна. Гьединазулги рес буго жалго бетIергьанаб рукъ 
босизе субсидия щвезе иргаялда чIезе. 2005 соналъул 
1 январалде щвезегIанго иргаялда рукIаразе кьола 
рукъ босизе гIарцулаб субсидия ва гьезул ихтияр буго 
социалияб ижараялъ рукъ кквезеги. 2005 соналъул 1 
январалдаса нахъе иргаялда чIаразе рукъ (гIарцулал 
сурсатал) кьола жиндир иргаялда рекъон. Исана 
2006 соналдаса нахъе тIоцебе щвараб  рес буго гьеб 
дагъистаниязе. Нилъеда бичIчIизе ккола цебе гIадин, 
гьанже хIукуматалъ ралел хас гьарурал минабиги 
гьечIеблъи, кигIанго бокьичIониги, коммунизмги 
жакъа гьечIеблъи. Республикаялъул бюджеталде 
налогазул «бачIин» цIикIкIани, гьеб программаялда 
рекъон жеги цIикIкIараб къадар инвалидазе кумек 
щвезе рес буго.  Документал къабул гьаризе руго 
гьаб соналъул 1 сентябралде щвезегIан. 1 июналдаса 
нахъе байбихьун буго гьаб соналъул 22 маялда 
къватIибе араб №112 хIукмуялда рекъон,  инвалидазе 
документал ракIаризе, киналго шартIалги цIунун 
кьурал документазул къадар лъебергоялдецин бахун 
гьечIин ахир лъуна Б.ГIалирзаевас.

 Щибго гьечIого рукIиналдаса, гьебги цо 
маслихIат буго инвалидазе. Амма, Исламица абухъего, 
гIемераб вала-рахас бугеб суал буго. Гьединго  гьес 
рикIкIана субсидия щвезе ихтияр бугезул категорияби. 
Гьел ккола республикаялда  яшав гьабун ругел, 
цебеккун пачалихъалдаса   рукIа-рахъиналъул шартIал 
лъикIлъизариялъе  кумек щвечIел гIадамал.   

Гьеб суалалъул хIакъалъулъ  цIакъго мухIканлъи 
лъазе бокьарав  ине бегьула МФЦялъул районалда 
бугеб филиалалде. 

                           Хадижат Залимханова 

Туризм цебетIеялъе 
ругел ресазул хал гьабуна

Инвалидазе рукъалъулгун  рукIа-
рахъиналъулал хIажалъабазе кумек

Решением Собрания депутатов сельского поселе­
ния «село Метрада» от 29.07.2019г. №2 на 3 сентября 
2019 года объявлен конкурс по отбору кандидатур на 
должность Главы сельского поселения «село Метра­
да».

Приём документов на  участие в конкурсе будет 
осуществляться до 21 августа 2019 г. в администрации 
сельского поселения «село Метрада», в рабочие дни с 
9-00 до 12-00 и с 13-00 до 17-00 часов.

Для участия в конкурсе кандидат представляет 
лично следующие документы:

- личное заявление на участие в конкурсе;
- собственноручно заполненную и подписанную 

анкету с приложением фотографий 4 х 5 - 3 шт;
- паспорт или заменяющий его документ;
-  документ об образовании;
- трудовая книжка или иной документ, подтверж­

дающий трудовую (служебную) деятельность гражда­
нина;

- сведения о доходах полученных кандидатом, его 
супругой(супругом), несовершеннолетними детьми, 
принадлежащем им имуществе, вкладах в банках, цен­
ных бумагах.

- согласие на обработку персональных данных
В качестве конкурсного задания кандидат пред­

ставляет разработанную им Программу действий, на­
правленную на улучшение социально-экономической 
развития сельского   поселения.

Программа подписывается кандидатом и пред­
ставляется Комиссии в день проведения конкурса.

Иные условия и порядок проведения конкурса, 
формы необходимых для участия в конкурсе докумен­
тов утверждены решением Собрания депутатов сель­
ского поселения «село Метрада» от 10.07.2015 г. №8 
«Об утверждении Положения о порядке проведения 
конкурса по отбору кандидатур на должность главы 
сельского поселения».

Дополнительную информацию можно получить в 
отделе внутренней политики и взаимодействия с орга­
нами государственной власти администрации муници­
пального района «Цумадинский район».

С. Салманов, и. о. Главы сельского поселения      
«село Метрада»                                                           

Объявлен конкурс по отбору кандидатур 
на должность  Главы сельского поселения «село Метрада»

Ополченцазе - 
рагъул ветеранасул статус

23 июлалда Пачалихъияб Думаялъ къабул гьабуна 1999 
соналъ пачалихъалде дандечIарал яргъид гIуцIаразде данде 
рагъулел рукIарал Дагъистаналъул ополченцазе рагъулал 
ишазул ветеранасул статус кьеялъул хIакъалъулъ закон. 

26 июлалда Федерациялъул Советалъ закон лъикIаблъун 
рикIкIана ва къабул гьабуна. 

Гьеб документалъ ихтияр кьола ополченцазе щибаб 
моцIалъ мухь ва материалиял бигьалъаби щвезе. Закон 
къабул гьабиялъе жигараб байбихьи лъуна Пачалихъияб 
Думаялъул депутат ГIумахан ГIумахановас.

Районалда унеб буго ополченцазул сияхI мухIкан 
гьабиялъул хIалтIи, гIуцIун буго гьелъие хасаб  комиссия. 
СияхIалда гьоркьор рукIине гьечIо мустахIикъал гурел 
гIадамал. Комиссиялъ хIалтIи гьабизе буго лъилниги рахъ 
кквечIого, тIадегIанаб даражаялда.

ЦIияб закон

 Колонка  прокурора 

Ильяс Вакилов

   Эркенаб гугари
Россиялъул кубокалъул бетIергьан - 

Дагъистаналъул команда

27-28 июлалда Москва областалъул Орехово-Зуево ша­
гьаралда  тIоритIарал эркенаб гугариялъул рахъалъ Рос­
сиялъул командаялъулаб Кубокалъе гIоло къецазда Дагъ­
истаналъул гугарухъабазул команда бахъана Кубокалъул 
бетIергьанлъун. 

Гьениб тIоцебесеб бакI ккурав нилъер республикаялъул 
анкьго гугарухъанасе рес щвана бачIунеб соналъ Улан-
Удэ шагьаралда тIобитIизесеб Россиялъул чемпионаталда 
гIахьаллъизе.  

Гьезда гьоркьоса ккола   86 кг. цIайиялда  Кубок босарав 
Гьигьалъа ХIабиб ХIажиев.

Баркула ХIабибида ва гьесда цадахъ рукIаразда бергьен­
лъи.

                                                   Идрис ХIамзатхIажиев

Базар хIалтIизе гьечIо

Район гIуцIаралдаса 90 сон тIубаялъул байрам ва Къади Абакаров ракIалде щвеялъе эркенаб гугариялъул  
рахъалъ ТIолгороссиялъулаб  турнир  тIобитIиялда бан, 10 августалда Агъвали базар хIалтIизе гьечIо.

За фальсификацию 
доказательств по граж­
данскому, админист­
ративному делу ли­
цом, участвующим в 

деле, или его представителем, предусмотрена 
уголовная ответственность по части 1 статьи 303 
Уголовного кодекса РФ. 

Согласно положениям статьи 55 Граж­
данского процессуального кодекса РФ и 
статьи 64 Арбитражного процессуального 
РФ доказательствами по делу являются 
полученные в предусмотренном законом порядке 
сведения о фактах, на основании которых 
суд устанавливает наличие или отсутствие 
обстоятельств, обосновывающих требования и 
возражения лиц, участвующих в деле, а также 
иные обстоятельства, имеющие значение для 
правильного рассмотрения дела. 

В качестве доказательств допускаются 
письменные и вещественные доказательства, 
объяснения лиц, участвующих в деле, заключения 
экспертов, показания свидетелей, аудио- и 
видеозаписи, иные документы и материалы. 
Не допускается использование доказательств, 
полученных с нарушением федерального закона. 

Способы фальсификации могут быть 

самыми разнообразными. Применительно к 
рассматриваемому деянию фальсификация 
заключается в сознательном искажении пред­
ставляемых доказательств, например документов 
(доверенностей, расписок, договоров, актов 
ревизий, протоколов следственных действий и 
прочее), путем их подделки, подчистки, внесения 
исправлений, искажающих действительный 
смысл, или ложных сведений, т.е. искусственном 
создании доказательств в пользу истца или 
ответчика (подлог документов, уничтожение 
или сокрытие улик), создании искусственных 
(ложных) вещественных доказательств и другое.

 Преступление признается оконченным в 
момент, когда соответствующее «доказательство» 
предъявляется для приобщения к  материалам 
дела. Признание впоследствии этого «доказа­
тельства» недопустимым не влияет на ква­
лификацию содеянного как оконченного прес­
тупления. 

За совершение указанного преступления 
виновное лицо наказывается штрафом в размере 
до 300 тыс. руб. или в размере заработной платы 
или иного дохода осужденного за период до 2 
лет, либо обязательными работами на срок до 480 
часов, либо исправительными работами на срок 
до 2 лет, либо арестом на срок до 4 месяцев.

Ответственность за фальсификацию доказательств 
по гражданскому, административному делу

ГIагараб  росу
Дир гьитIинаб ВатIан, Хуштада росу-
ТIабигIат берцинаб магIарул тIалъи.
МугIрулги, рохьалги, хурзал, ахалги-
Кинабго рекъараб багвалазул ракь.

РекIелъ иман бугел, намус бацIцIадал
Рагьарал ракIазул гIадамал ругеб.
Бокьула дие мун, дун жаний гIураб
ГIаданлъи цIикIкIарал цIумазул улка.

Умумузул гIадат гIодоб рехичIел,
ГIелму-лъай гъваридал гIалимал ругеб.
ГьитIинаб ЦIорилан цIар жинда лъураб,
ТIегьайги жегиги гIагараб росу.

Самира ГIабдулаева, Хуштада школалъул цIалдохъан.

Дун унтунги вуго, херлъунги вуго,
Хвалил заманаги гIагарлъун буго.
ГIумруги ана дир, гIор гIадин чвахун,
Чара тIагIун буго гьанже черхалъул.

Берцинаб гьаб дунял тезе бугелъул
Нужги хIадур рукIа, хириял лъимал.
Нужей рихулеб жо чидай гьабуге
ГIамал берцинаб те, жахIда гьечIого.

Хирияб гIагарлъи, мадугьалзаби-
Гьелгун рекъон рукIин берцинаб буго.
Диналъул вацалгун гьудуллъи цIуне,
Рикьалаби нилъей хIажатал гьечIин.

Воре, шайтIаналъе гуккизе чIоге
ГIемер захIмалъаби дандчIвазе ругин:
Лъабазарго сонил лъелаб нух бугеб
СиратIалъул кьоги бахине кколин.

Аза-азар соназ халатбахъунеб
Бакъул бухIи  гучаб махIшаралъул кьо.

ХIехьезе кIвеладай, хириял лъимал,
Нилъей щвезе кумек лъилниги гьечIо. 

Аллагь гурхIанани, талихIал руго.
Зобалги-ракьалги жинца рижарав, 
Алжанги-жужахIги жинца гIуцIарав
Нилъ рижарав Аллагь кIочене тоге.

Иман-исламалъул рукнаби тIурай.
ТIадаб хIежги борхун, тIагIаталда чIа.
ХIалалаб-хIарамаб батIаги бахъун,
БитIараб нухдасан кьуруге, лъимал. 

Аллагьасул тамихI кьварараб бугин,
Мунагьал гьаруге, цIодорго рукIа.
ЦIа кутакаб бугин доб жужахIалъул.
ТалихIги, рохелги дин, ислам буго.

Алжан тIалаб гьабе, гIакълу батаги,
ГурхIел-рахIму бугев хIалимав Аллагь.
Мунагьалги чурун къабул гьаре ниж.  
    
     МухIамад Абакаров, Хуштада росу

В А С И Я Т


